Мин татарча сөйләшәм!
    Дөньяда 7 меңгә якын тел бар. Кайбер телләр үсә, байый, ә кайбер телләр юкка чыга. Ә тел үлә икән, ул халыкның гореф – гадәтләре, йолалары, мәдәнияте, әдәбияты, халкы үзе дә бетә дигән сүз бит. Ә без татар теленең, татар милләтенең юкка чыгуын теләмибез. Кечкенәдән үз телебез белән горурланабыз, аны тырышып өйрәнәбез. Шуңа күрә без, Зәй муниципаль районының 3 нче гомуми белем бирү мәктәбе  укучылары һәм татар теле  укытучылары, Республика күләмендә игълан ителгән “Мин татарча сөйләшәм!” акциясенә кушылдык. Нинди милләттән булуына карамастан, барлык укучылар да татар телендә үткәрелгән чараларда бик теләп катнаша.

    Халыкара туган тел көне уңаеннан һәр сыйныфта да кичәләр, викториналар узды, туган телгә багышланган газеталар чыгарылды. Без туган телебездә шигырьләр сөйләдек, җырлар җырладык. Әлеге шигырьләрдә ана теленә карата хөрмәт, ихтирам сизелеп тора.

    Ватанны саклаучылар көненә әзерләнгән кичәдә башлангыч сыйныф укучылары катнашты. Бәйрәм Бөек Җиңүнең 65 еллыгына багышланган иде. Туган илен саклаучы батырлар һәм аларның җиңеп кайтуларын сагынып көтүче  әниләр һәм сөйгән ярлар турында шигырьләр яңгырады.
Шәһәр күләмендә оештырылган “Спорт – наркотикларга каршы” акциясе безнең мәктәптә үтте. 4 нче, 6 нчы, 7 нче, 2 нче мәктәп укучылары безгә кунакка килделәр. Бу акциядә без татар телендә “Сәламәтлек театры” эшен курсәттек, презентацияләр якладык. Залда төрле милләт укучылары булса да, алар безнең чыгышыбызны яратып тыңладылар, ягымлы сүзләр, изге теләкләрен  җиткерделәр. 
     8 Март – Халыкара хатын – кызлар көне уңаеннан 1 – 5 сыйныфлар арасында татар телендә шигырь укучылар бәйгесе игълан ителгән иде. Бәйрәм залдагы кызларны, укытучы апаларны тәбрикләү белән башланып китте. Тәрбияләп үстергән кешеләргә карата ягымлы, игътибарлы булырга өйрәткән әниләребез, әбиләребез турында бик күп шигырьләр яңгырады бу кичәдә. Без әниләргә багышланган халык иҗаты әсәрләрен искә төшердек.  Мәсәлән, “Сак - Сок бәете” безне әниләрне һәрвакыт тыңларга, аларны рәнҗетмәскә өйрәтә.  Ә “Өч кыз” әкиятендә без әнисен хөрмәт итеп, бар эшен ташлап, аңа ярдәмгә йөгергән өченче кызның үзенең дә кадер-хөрмәттә яшәгәнлеген күрдек.
Жюри әгъзалары ялгышмыйча, сәнгатьле сөйләүгә, сәхнәдә укучыларның үз-үзен тота белүенә игътибар иттеләр. Бәйгедә җиңүчеләр дип Фадеева Алинә (2 а сыйныфы), Муханова Полина (5 а сыйныфы), Вәлишина Гөлназ (2 а сыйныфы) табылды.  Жюри  тарафыннан рус милләтеннән  булган балаларның да татарча матур итеп шигырь сөйләүләре  билгеләп үтелде. Рус кызы Дятлова Юлиның сөйләве күңелгә үтешле булды.
“Мин татарча сөйләшәм!” акциясе әле 10 нчы апрельгә кадәр дәвам итә. Туган телен чын мәгънәсендә хөрмәт иткән милләттәшләребезне  бу акциягә кушылырга чакырабыз.

